Nafarroako Parlamentuko Parlamentu-talde Popularreko foru parlamentari Ana Beltrán Villalba andreak ondarearen gaineko zergan eginiko aldaketen ondoriozko dirusarrera-galerari eta 2013rako aurreikuspenei buruz idatziz erantzuteko egindako galderari dagokionez (8-13/PES-0012), hau erantzun du Nafarroako Gobernuko Ekonomia, Ogasun, Industria eta Enpleguko kontseilariak:

Galderaren idazkiak honela dio: “Ondarearen gaineko zergari dagokionez  Nafarroan egindako aldaketak direla-eta, zer galera izan du Foru Ogasunak orain arte diru-sarreretan, eta zer aurreikuspen darabil 2013rako?”

Horren haritik ohar hauek egin daitezke: 

1. Nafarroan ondarearen gaineko zerga dela-eta aurkeztu diren azken aitorpenak 2011ko zergaldikoak dira. Aitorpen horiek aurkezteko borondatezko epea 2012ko apirilaren 18an hasi eta ekainaren 22an amaitu zen. 

Beraz, galderan aipatzen diren ondarearen gaineko zergari buruzko araudiaren aldaketa horiek, nonbait, abenduaren 28ko 20/2011 Foru Legeak, zenbait zerga aldatu eta beste tributu-neurri batzuk hartzekoak, egindako aldaketak dira. Foru lege hori 2011ko 256. NAOan argitaratu zen, abenduaren 30ekoan, eta 2007ko zergaldiko araudi indardunean aldaketa hauek egin zituen, besteak beste:

· Kendu egin zuen zergaren kuota osoaren ehuneko 100eko hobaria, 2008. urtetik aplikatzen zena.

· Ohiko etxebizitzarengatiko salbuespenari 300.000 euroko muga ezarri zion.

· Salbuetsita dagoen gutxienekoagatik 700.000 euroko murrizketa ezarri zuen.

· Tributu-kuota ordaindu beharrekoa ateratzen zaien subjektu pasiboei edota 2.000.000 eurotik gorako ondasun edo eskubideen jabe direnei ezarri zien aitorpena nahitaez aurkeztu beharra.

Hau da, ondarearen gaineko zergari buruzko arauen aldaketek ondarearen gaineko zergaren bidezko diru-sarreren bilketan izan duten eragina aztertzeko, konparazioa egin behar da 2007ko zergaldian ateratako kuoten eta 2011ko zergaldian ateratako kuoten artean.

Hala, ondarearen gaineko zergen aitorpenen erregistroetan dagoen informazioaren arabera, 2007ko zergaldiko ondarearen gaineko zergaren aitorpenetako 85 laukian jarri ziren sartu beharreko kuoten eta 2011ko zergaldiko ondarearen gaineko zergaren aitorpenetan jarri ziren sartu beharreko kuoten arteko kendura, guztira, 29.604.936,75 euro da.

Guztizko kendura horretan, ordea, ez dago zehazturik 2011ko zergaldiko ondarearen gaineko zergaren bidez diru-sarrera gutxiago bildu izana ondarearen gaineko zergari buruzko araudian egindako aldaketen ondorio izan den edo bestelako arrazoiak izan diren, adibidez zergaren subjektu pasibo diren aitortzaileen ondarearen osaeran edo balorazioan izandako aldaketa. 

2. Bigarrenik, azpimarratu behar da Ondarearen gaineko Zergari buruzko azaroaren 19ko 13/1992 Foru Legea aldatzen duen abenduaren 26ko 23/2012 Foru Legeak (2012ko 253. NAOan argitaratua, abenduaren 31koan; okerren zuzenketa 2013ko 4. NAOan, urtarrilaren 8koan) honako aldaketa hauek egin dituela 2011ko zergaldiko araudi indardunean, 2012ko urtarrilaren 1etik aurrera ondorioak sortzeko:

· Ohiko etxebizitzarengatiko salbuespenari 250.000 euroko muga ezarri dio.

· Salbuetsita dagoen gutxienekoagatik 311.023,76 euroko murrizketa ezarri du.

· Tributu-kuota ordaindu beharrekoa ateratzen zaien subjektu pasiboei edota 1.000.000 eurotik gorako ondasun edo eskubideen jabe direnei ezarri die aitorpena nahitaez aurkeztu beharra.

Beraz, 2012ko zergaldia dela-eta 2013. urtean aurkeztuko diren ondarearen gaineko zergaren aitorpenen bidez dirua biltzeko aurreikuspenei dagokienez, kontuan hartzekoak dira aldaketa horiek, eta 2011ko zergaldiko ondarearen gaineko zergaren bidezko diru-bilketan izanen duten eragina kalkula daiteke: 22.917.870 euro, betiere 2007. urteko ondarearen gaineko zergaren aitortzaile guztiek 2012ko zergaldian ere zerga horren aitorpena egin beharko balute eta haien ondarearen osaera eta balorazioa lehengoak balira.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

